
MENARIK RAMBUT DALAM TEPUNG

   KUALA LUMPUR, 18 Jun (Bernama) -- "Menarik rambut dalam tepung, rambut
tidak putus, tepung tidak berselerak" - itulah kesimpulan yang boleh dibuat
tentang pendekatan terhadap isu-isu pada perhimpunan Pergerakan Pemuda UMNO
hari ini menjelang perhimpunan agung parti itu esok.
   "Tongkang pecah" yang dijangka berlaku oleh pemerhati politik asing itu
tidak berlaku, maka "yu pun tidak kenyang."
   Yang jelas kewarasan menyerlah. Sementara Pemuda mahu kepimpinan
menangani isu nepotisme dan kronisme yang sebelum ini dikhuatri boleh
menjejaskan keutuhan parti, perpaduan parti itu semakin mantap.
   Dalam keghairahan Pemuda menuntut secara terbuka supaya nepostime dan
kronisme disekat untuk mengekalkan keyakinan rakyat terhadap parti,
ketuanya Datuk Ahmad Zahid Hamidi menjanjikan sokongan tidak berbelah
bahagi kepada pimpinan Datuk Seri Dr Mahathir Mohamad.
   Zahid berkata pegerakan itu akan terus menyokong kerajaan dan langkah
menyuarakan kepincangan-kepincangan itu tidak bermaksud untuk menaik atau
menjatuhkan mana-mana pemimpin.
   "Saya dan naib (ketua Pemuda) Datuk Hishammuddin serta semua barisan
Exco Pemuda terus menyokong pucuk pimpinan. Malah kita tidak berminat untuk
membuang masa terlibat dengan adu-domba mereka yang ingin melihat Umno
porak poranda," katanya.
   "Bagi kita pergerakan Pemuda perlu jambatan dengan kepimpinan, dalam
dewan ini kita ada Mokhzani Mahathir (anak Dr Mahathir) yang menjadi
jambatan kukuh antara Pemuda dengan pucuk pimpinan," katanya disambut
dengan tepukan gemuruh daripada anggota perwakilan. yang berjumlah 495
orang.
   Malahan Timbalan Presiden UMNO Datuk Seri Anwar Ibrahim yang
digembar-gemburkan oleh media barat sebagai sudah tidak sehaluan dengan Dr
Mahathir mengajak Pemuda dan Pergerakan Wanita UMNO memberi sokongan padu
kepada pucuk pimpinan dan terus berpegang teguh kepada prinsip perjuangan
parti untuk menghadapi kegawatan ekonomi yang melanda negara.
   "UMNO perlu bersatu dalam satu saf yang padu bersama pimpinan kita yang
diterajui oleh Perdana Menteri Datuk Seri Dr Mahathir (Mohamad) untuk
menghadapi suasana getir ini," katanya ketika merasmikan serentak
perhimpunan Pergerakan Pemuda dan Wanita UMNO di Pusat Dagangan Dunia Putra
di sini.
   "Kepentingan peribadi perlu diketepikan; dan sikap berkelompok atau
berpuak harus dielakkan," kata Anwar yang digambarkan oleh media asing
sebagai tokoh yang harus mengambil alih pucuk pimpinan parti itu bagi
memulihkan keyakinan pelabur dan menangani kegawatan ekonomi negara.
   Anwar sebaliknya memeranjatkan pemerhati politik asing apabila beliau
berpesan kepada Pemuda supaya mengambil iktibar daripada kerenah akibat
sikap berpuak-puak, dengan merujuk kepada perpecahan yang pernah berlaku
kepada parti itu pada tahun 1987.
   "Sudah tentu ada petualang yang ingin menangguk di air keruh. Ada pihak
yang cuba mengadu-domba. Jika ada media asing atau orang luar yang cuba
melaga-laga di kalangan pimpinan kita, kita jangan terpengaruh. Kita jangan
sekali-kali terperangkap dengan permainan mereka," katanya.
   Kepada pengamat politik asing mereka mungkin masih ingin membuat
kesimpulan tersendiri tetapi yang jelas ahli UMNO sekali lagi menunjukkan
bagi mereka kepentingan parti dan orang Melayu mengatasi segala-gala.
   Naib Presiden UMNO, Datuk Seri Abdullah Ahmad Badawi ketika diminta



mengulas perkembangan itu berkata kenyataan Anwar dapat memperkukuhkan lagi
perpaduan dalam parti yang sangat penting untuk kestabilan politik dan
pemulihan ekonomi.
   Abdullah juga berkata isu nepotisme yang dibangkitkan oleh Ketua
Pergerakan Pemuda UMNO Datuk Ahmad Zahid Hamidi tidak mewujudkan sebarang
ketegangan "tetapi ada pihak yang (sengaja) ingin timbulkan ketegangan."
   Para pembahas ketika berhujah mengenai isu tersebut juga jelas
menghormati dan menghargai pesanan Dr Mahathir pada majlis taklimat
presiden semalam supaya mereka berhujah secara bertanggungjawab dan tidak
menjejaskan perpaduan parti.
   Mereka tidak menganggap pesanan itu sebagai penghalang untuk
menyuarakan pendapat dan tidak pula menggunakan kebebasan bercakap untuk
tujuan lain.
   -- BERNAMA

